
EFNISYFIRLIT ▶
A. INNGANGUR
Árið 2022 var líkt og fyrri ár afar viðburðarríkt. Í byrjun ársins var hafin bygging knatthúss og er gert ráð fyrir að 
taka knatthúsið í notkun síðla árs 2024. Með tilkomu knatthússins gjörbreytist öll aðstaða til knattspyrnuiðkunar 
til hins betra og óhætt er að fullyrða að íþróttasvæði Knattspyrnufélagsins Hauka verður eitt það besta á 
landinu. Við getum með stolti litið fram veginn um leið og horft er til allra þeirra merku áfanga sem félagið 
hefur náð á undanförnum árum og áratugum. Farsæld í rekstri íþróttafélags fellst ekki síst í stefnufestu, þar 
sem hvert skref, hver ákvörðun, er tekin af yfirvegun með þolgæði og þrautseigju að leiðarljósi. Á þessum 
liðlega 90 árum sem liðin eru frá stofnun Hauka hefur félagið vaxið og dafnað og öll aðstaða félagsins er til 
fyrirmyndar. Í glæsilegri Íþróttamiðstöð að Ásvöllum hafa deildir félagsins frábæra aðstöðu til íþróttaiðkunar og 
Íþróttamiðstöðin að Ásvöllum iðar af lífi frá morgni til kvölds, alla daga vikunnar. Knattspyrnufélagið Haukar 
gegnir æ stærra hlutverki í ört vaxandi byggð og það er sannarlega ánægjulegt að finna þar góðan stuðning 
við starf félagsins. Knattspyrnufélagið Haukar hefur ætíð haft að leiðarljósi þann boðskap sem séra Friðrik 
Friðriksson innrætti ungu drengjunum sem með áræðni, krafti og bjartsýni, stofnuðu Knattspyrnufélagið 
Hauka með leiðsögn sr. Friðriks sem jafnframt lagði grunn að stofnun Knattspyrnufélagsins Vals. Manngæska, 
kærleikur og virðing í leik og starfi eru kjörorð sem lifað hafa með félaginu í rúm 90 ár.

Í þessari ársskýrslu er farið yfir helstu atriði í starfi Knattspyrnufélagsins Hauka og þar má 
sjá að félagið stendur styrkum fótum, með öflugt íþróttastarf, frábært stuðningsfólk, sjálfboðaliða 
og starfsfólk.

Gerum gott starf Knattspyrnufélagsins Hauka enn betra!
ÁFRAM HAUKAR.

B. AÐALSTJÓRN HAUKA — AÐALFUNDUR
Aðalfundur félagsins var haldinn þriðjudaginn 24. maí í Samkomusalnum. Fundarstjóri var Lúðvík 
Geirsson og Bjarni H. Geirsson fundarritari. Fámennur en góðmennur fundur fór hið besta fram.

Stjórn félagsins skipa eftirtalin:
Formaður Magnús Gunnarsson, varaformaður Valgerður Sigurðardótttir, gjaldkeri Guðborg 
Halldórsdóttir.

Tilnefnd af deildum:
Frá handbolta: Þorgeir Haraldsson og Elva Guðmundsdóttir.
Frá fótbolta: Halldór Jón Garðarsson og Oddný Sófusdóttir.
Frá körfu: Bragi Hinrik Magnússon og Tóbías Sveinbjörnsson.
Frá karate: Kristján Ó. Davíðsson.
Frá almenningsdeild: Eiríkur Svanur Sigfússon.
Frá Félagsráði: Bjarni H. Geirsson.
Kosnir skoðunarmenn ársreiknings: Ása Karen Hólm og Viðar Jónsson.
Stjórnin hélt 7 fundi á árinu.

Framkvæmdastjóri félagsins er Magnús Gunnarsson.

C. STARFSNEFNDIR
Eftirtaldar nefndir voru starfandi á árinu:
Minningar- og styrktarsjóður Hauka: Bjarni H. Geirsson, Björg Guðmundsdóttir og Katrín 
Jónsdóttir.
Framkvæmdanefnd með Hafnarfjarðarbæ um byggingu knatthúss: Magnús Gunnarsson og 
Halldór Jón Garðarsson.
Starfsnefnd um nýjan grasvöll: Magnús Gunnarsson.
Fulltrúi félagsins í stjórn ÍBH: Magnús Gunnarsson.
Fulltrúi félagsins í stjórn Afrekssjóðs ÍBH: Magnús Gunnarsson.

D. ÍÞRÓTTASKÓLI HAUKA SUMARIÐ 2022 
Íþróttaskóli Hauka hefur verið starfræktur, yfir sumartímann, síðan 2007 og eru því sumrin orðin 
þrettán talsins. Frá byrjun hafa Haukar kappkostað að sýna þessu verkefni mikinn metnað og að 
allir finni eitthvað við sitt hæfi. 

Nebo Kospenda og Ísak Jónsson sáu um stjórn skólans þetta sumar og var íþróttaskólinn 
rekinn með svipuðu sniði og áður. Fjölgreinanámskeiðin, fyrir börn sem ekki hafa áhuga á þessum 
hefðbundnum íþróttum, voru flest þetta árið eða nánar tiltekið sjö. Knattspyrnuskólinn kom þar 
fast á eftir eða með sex námskeið, þar af tvö sérnámskeið. Svo voru handbolta og körfuboltaskólinn 
bæði með fjögur. Starfsfólk sumarsins sáu ekki aðeins um að leiðbeina börnum í íþróttum heldur 
einnig að halda útisvæðinu við Ásvelli hreinu og snyrtilegu. Sverrir Þór Sverrisson stjórnaði því 
verkefni með prýði og sóma. Starfsemin í heild sinni fékk mikið lof og hrós fyrir einstaklega 
vel heppnað sumar og voru foreldar mjög sáttir með þetta framtak en einnig var mikil ánægja 
meðal starfsmanna. 

HALDIÐ Í HORFINU
Það var ákveðið fyrir sumarið að hafa sama verð á námskeiðunum, hálf vika kostaði 6.000 kr. og 
heill dagur með hádegismat 15.500 kr.

Stjórnendur knattspyrnuskólans voru þjálfaranir Friðbert Bjarki Guðjónsson og Hörður 
Bjarnar Hallmarsson. Kári Jónsson og Emil Barja stýrðu Körfuboltaskólanum en Friðrik Benoný 
Garðarsson stýrði handboltaskólanum. Að lokum voru það Berghildur Björt Egilsdóttir, Kristín 
Erla Halldórsdóttir og Guðrún Ágústa Halldórsdóttir sem stjórnuðu íþróttaleikskólanum.

Allir þeir einstaklingar sem komu að stjórnun íþróttaskólans þetta sumarið stóðu sig frábærlega 
og eru þessir einstaklingar frábærar fyrirmyndir fyrir yngri iðkendur og því gaman að fá krakka 
til að æfa undir þeirra handleiðslu.

ÍÞRÓTTASKÓLINN SKIPTIST Í ÞRJÁ HLUTA
1. Íþróttaskóli fyrir börn á aldrinum 6–12 ára
2. Umsjón með íþróttasvæði og mannvirkjum Hauka að Ásvöllum
3. Skóli fyrir verðandi leiðbeinendur og íþróttamenn framtíðarinnar

Upprunalega markmiðið með íþróttaskólanum var að bjóða upp á fjölþætta íþróttaþjálfun fyrir 
börn á aldrinum 6-12 ára.

Í Íþróttaskóla Hauka höfum við síðastliðinn 10 ár skólað til fjöldann allan af ungu fólki til að 
verða hæfari leiðbeinendur og að geta axlað ábyrgð. Nú í sumar fundum við vel fyrir því hvað við 
eigum orðið flottan hóp ungs fólks því margir voru á sínu 3.-10. sumri hjá okkur. Með þessu erum 
við að þjálfa upp þjálfara/leiðbeinendur framtíðarinnar hjá félaginu og er það ekki síður mikilvægt 
heldur en að félagið ali af sér afreksfólk.

Fyrir þá krakka sem voru á heilsdagsnámskeiði var innifalið í verðinu hjá þeim heitur matur 
frá Skólamat. Það var einnig í boði fyrir þá krakka sem voru aðeins hálfan daginn en fóru síðan 
beint á æfingu að kaupa aukalega hádegismat. Þetta fannst okkur nauðsynlegt fyrir krakkana sem 
eru jafnvel frá átta á morgnanna til fjögur á daginn að fá heitan og næringarríkan hádegismat í stað 
þess að allir kæmu með sitt igið nesti.

08:00–09:00 Morgungæsla
09:00–10:15 Prógramm 1
10:15–10:45 Nesti
10:45–12:00 Prógramm 2
12:00–13:00 Hádegismatur

13:00–14:15 Prógramm 3
14:15–14:45 Nesti
14:45–16:00 Prógramm 4
*16:00–17:00 Öryggisgæsla

Við bjóðum uppá gæslu foreldrum að kostnaðarlausu frá klukkan 08:00–09:00. Aftur á móti 
var ákveðið að innleiða öryggisgæslu, í henni felst að tveir aðilar verða á svæðinu frá kl 16:00-17:00 
eða þangað til síðasti iðkandinn er farinn heim og allir búnir að skila sér.

YFIRLIT YFIR STARFSEMI
Með öllum þessum námskeiðum höfum við reynt að sína metnað varðandi það að hirða vallarsvæði 
okkar svo sómi sé að. Þegar kemur að því að hirða velli og mannvirki er í mörg horn að líta og þar 
höfum við reynt að nýta okkur sérþekkingu starfsmanna okkar eins og kostur er. Eins og sjá má hefur 
íþróttasvæði Hauka tekið algerum stakkaskiptum og leyfi ég mér að fullyrða að það sé til fyrirmyndar.

Hér að neðan eru nokkur af þeim verkefnum sem við sinntum í sumar.

Umsjón með íþróttaskóla Hauka 2–16 ára
Fjölgreinaskóli
Körfuboltaskóli
Fótboltaskóli
Handboltaskóli
Íþróttaleikskóli 2–5 ára
Æfingar seinni partinn fyrir 12–16 ára
Gras sláttur
Brekkur
Rönd við leikvelli
Með trjám
Meðfram vallarhúsi
Áhorfendastæði
Beðahreinsun
Kantskurður við vallarhús
Snyrting á beði við vallarhús
Grjóthreinsun úr beðum og af grasi
Upptaka á blómareit við vallarhús

Snyrta beð á bílastæði
Grjóthreinsun úr brekku við mark
Verk í aðalhúsi
Þrif á áhorfendapöllum í íþróttahúsi
Þrif á eldhúsi og matsal
Þrif á gæslurými
Þrif á útileiksvæði
Móttaka
Tiltekt í áhaldageymslunni
Þrif á harpix af rimlum og mörkum
Vallarhús
Þrif á salernum, sturtum, klefum, móttöku
Tiltekt í áhaldageymslunni
Útisvæði
Þrif á varamannaskýlum
Hreinsun á steinum af gervigrasi
Þrif á bílastæði

SAMANTEKT
Eftir þrettán sumur er íþróttaskólinn í föstum skorðum og í honum eiga allir að geta fundið eitthvað 
við sitt hæfi. Þetta er frábær starfsemi við allra hæfi hvort sem það eru íþróttakrakkar, börn úr 
hverfinu sem koma ný og kynnast því öfluga starfi sem Haukarnir bjóða upp á eða unglingar sem 
vilja fara á sumaræfingar í hand- og körfubolta.

Íþróttaskólinn er vel skipulagður, gott utanumhald var um tímamál starfsmanna, við bjóðum 
upp á dagskrá fyrir nánast alla, bjóðum upp á fjölbreytt námskeið, góðan hádegismat, höfum góða 
aðstöðu og góða starfsmenn.

Allir krakkarnir sem sóttu námskeiðin virtust njóta sín og fara ánægð út eftir sumarið. Það sama 
getur verið sagt um starfsfólkið en mikill fjöldi sækir um að fá að starfa við íþróttaskólann á hverju 
sumri og það er mikill kostur að geta valið það starfsfólk í vinnu sem best hentar. Yfir sumarið var 
skráð niður hjá okkur vinnusemin og dugnaður hjá hverjum starfsmanni sem auðveldar okkur að 
velja starfsfólkið fyrir næsta sumar. Það starfsfólk sem vann best fær aftur vinnu næsta sumar ef 
það óskar þess en nýtt fólk verður fengið inn fyrir þá sem ekki stóðust lágmarks kröfur.

Höldum áfram að bæta okkur og gera gott betra.

E. LEIKJASKÓLI BARNANNA
Leikjaskóli barnanna er fyrir aldurinn 2 – 5 ára. Markmið leikjaskólans er að kynna iðkendum fyrir 
íþróttasalnum og áhöldum þar. Þá er farið í grunn hinna ýmsu íþróttagreina ásamt grunnhreyfingum 
barna. Lögð er áhersla á að börnin fái að njóta sín í faðmi forráðamanna sem eru með þeim allan 
tímann til halds og trausts.

Stjórnandi skólans er Albert Magnússon, margreyndur og að góðu kunnur.

F. AFREKSSKÓLI HAUKA
Afrekslína Hauka skiptist sem fyrr í Afreksskóla Hauka, fyrir 8., 9. og 10. bekk grunnskólanna og 
Afrekssvið Flensborgarskólans. Vel á annað hundrað iðkenda voru skráðir á Afrekslínu Hauka árið 
2021. Afreksskólinn fékk bóklega fræðslu um meiðslaforvarnir, næringu, svefn, afrekshugarfar, 
sjálfstraust, markmiðasetningu, sögu Hauka og ýmislegt fleira. Að auki mættu nemendur Afreks-
línunnar vikulega á styrktaræfingu sem og tækniæfingu í sinni grein. Fjölmargir kennarar og þjálfarar 
komu að afreksskólanum og kappkostað var við að fá sérfræðinga á sínu sviði til að fræða iðkendur.

G. ÖLDUNGARÁÐ HAUKA
Þegar Covid bankaði uppá lagðist starfsemi Öldungaráðs niður eins og gefur að skilja. Vonir stóðu 
til að hægt yrði að blási lífi í starfsemina að Covid loknu en þær vonir brugðust.

H. LÁVARÐARNIR — ÖKUMENN HAUKA
Haukar hafa löngum státað af öflugum sjálfboðaliðum sem hafa lagt fram ómælda vinnu fyrir 
félagið sitt. Fyrir nokkrum árum bættist í hóp sjálboðaliðanna afar öflugur hópur heldri manna 
sem við völdum að kalla lávarða. Þótti auðvitað sjálfsagt að deild þessarar höfðingja bæri nafnið 
Lávarðadeild Hauka. Hlutverk félaga í Lávarðadeildinni er að flytja bíla fyrir Bílaleiguna Höldur 
og njóta Haukar góðs af vinnu þeirra. Ísland hefur aftur verið að rísa eftir Covid 19 og stöðugt 
fjölgar þeim ferðamönnum sem til landsins koma og því hefur verið nóg að gera í bílaflutningum 
undanfarna mánuði. Þannig hafa lávarðarnir mætt hér á Ásvöllum kl. 8 að morgni til að flytja bíla 
sem aldrei fyrr. Ef einhver hefur áhuga á að komast í þennan góða hóp og leggja sitt af mörkum fyrir 
Hauka þá er ekkert annað en að hafa samband við Magga Gunn í síma 665-8910 og skrá sig í hópinn.

I. VIÐURKENNINGAHÁTÍÐ HAUKA
Venju samkvæmt heiðra Haukar sitt besta íþróttafólk á viðurkenningahátíð sem haldin var í íþróttasal 
í hádeginu á Gamlársdag.

EFTIRTALIN VORU TILNEFND:

Íþróttakona Hauka
Kristín Fjóla Sigþórsdóttir – fótbolti
Eva Margrét Kristjánsdóttir – karfa
Ísold Elísa Hlynsdóttir – karate
Elín Klara Þorkelsdóttir – handbolti
Erla Skaftadóttir – skokk

Íþróttamaður Hauka
Milos Peric – fótbolti
Orri Gunnarsson – karfa
Dagur Örn Antonsson – karate
Heimir Óli Heimisson – handbolti
Ragnar Ingi Magnússon – skokk

Þjálfari ársins 2022
Hörður Bjarnar Hallmarsson – fótbolti
Árni Ásbjarnarson – fótbolti
Maté Dalmay – karfa
Díana Guðjónsdóttir – handbolti
Kristján Ó. Davíðsson – karate

Íþróttakona Hauka 2022: Elín Klara Þorkelsdóttir
Íþróttakarl Hauka 2022: Heimir Óli Heimisson
Þjálfari ársins 2022: Kristján Ó. Davíðsson

Þá fengu um 100 þátttakendur í landsliðsverkefnum sérsambandanna HSÍ, KSÍ og KKÍ 
viðurkenningu frá félaginu.

Ágætri samkomu lauk með léttum veitingum í boði aðalstjórnar.

J. FRAMKVÆMDIR OG VIÐHALDSVERKEFNI Á ÁSVÖLLUM 

KNATTHÚS Á ÁSVÖLLUM
Í fjárhagsáætlun Hafnarfjarðarkaupstaðar fyrir árin 2018-2021 var gert ráð fyrir að á árinu 2018 
yrðu framkvæmdir hafnar við uppbyggingu íþróttamannvirkja samkvæmt tillögum Íþróttabandalags 
Hafnarfjarðar sem samþykktar voru á þingi bandalagsins árið 2017.

Á vordögum 2018 var síðan undirrituð viljayfirlýsing milli Hafnarfjarðarbæjar og 
Knattspyrnufélagsins Hauka um byggingu knatthússins og þar gert ráð fyrir að á árunum 2018—
2021 yrði unnið að byggingu þess á Ásvöllum. Var viljayfirlýsingin formlega staðfest af bæjarstjóra, 
Haraldi L. Haraldssyni, og framkvæmdastjóra Hauka, Magnúsi Gunnarssyni, þann 14. maí 2018. 
Frumkvæði að þessari viljayfirlýsingu kom frá Knattspyrnufélaginu Haukum, en þar lýstu Haukar 
sig reiðubúna til að afhenda lóðarskika undir 80-100 íbúðir á miðsvæði Hauka, gegnt Ásvallarlaug 
til að auðvelda fjármögnun Hafnarfjarðarbæjar á byggingu fullkomins knatthúss. 

 Með vísan til þess sem hér er að framan ritað lýstu aðilar yfir sameiginlegum vilja um að láta 
vinna nýtt deiliskipulag fyrir Ásvelli með staðsetningu knatthúss í huga. Þar var gert ráð fyrir að 
knatthúsið myndi rísa norðaustan við núverandi keppnisvöll félagsins . 

Samhliða framangreindu var ákveðið að setja á laggirnar undirbúningsnefnd sem myndi fjalla 
um gerð og hönnun hússins. Nefndin skilaði síðan niðurstöðum sínum á haustmánuðum árið 2018. 

Þegar nýtt samþykkt deiliskipulag liggur fyrir og framangreint uppfyllt er gert ráð fyrir að 
gengið verði frá formlegum samningi milli aðila um undirbúning og hönnun byggingar knatthúss 
að Ásvöllum. 

STARFSHÓPUR UM KNATTHÚS SKIPAÐUR 
Bæjarráð skipaði síðan starfshóp um verkefnið og var fyrsti fundur starfshópsins haldinn þann 
11. september 2018. Í starfshópnum sátu Kristinn Andersen, formaður starfshóps, Anna Karen 
Svövudóttir, Jón Garðar Snædal Jónsson, Samúel Guðmundsson og Ágúst Sindri Karlsson og síðar 
Eiður Arnar Pálmason og Jóhann Unnar Sigurðsson. Með starfshópnum störfuðu Sigurður Haraldsson, 
sviðsstjóri umhverfis- og skipulagsþjónustu, Geir Bjarnason, Íþrótta- og tómstundafulltrúi, Rósa 
Steingrímsdóttir, sviðsstjóri fjármálasviðs og Magnús Gunnarsson, framkvæmdastjóri Hauka. 

Starfshópurinn hélt fjölmarga fundi og leitaði fanga um hönnun og gerð knatthúsa, fór í 
vettvangsferðir og aflaði upplýsinga um væntanlega fólksfjölgun á nærsvæðum, en mikil uppbygging 
á sér nú stað í Skarðshlíð og í Hamranesi. Í framhaldi þeirrar vinnu var unnið að húsrýmisáætlun 
knattspyrnuhúss með Helga Má Halldórssyni og Andra Klausen frá ASK arkitektum. Þá var unnið 
að staðsetningu knattspyrnuhússins með Pétri Jónssyni frá Landark. 

Áætlanir undirbúningshópsins liggja fyrir og skilaði hópurinn skýrslu til bæjarráðs 21. nóvember 
2019 og er þar gert ráð fyrir að byggt verði knatthús í fullri stærð, 120 metrar að lengd og 82,5 metra 
breitt með aðstöðu fyrir um 800 áhorfendur. Húsið verður upphitað og tengibygging sem byggð 
verður við enda knatthússins, um 800 fermetrar að stærð, verður þjónustuhús með aðkomuaðstöðu, 
búningsaðstöðu, áhaldageymslu og annarri stoðþjónustu tengdri starfseminni. Knatthúsið mun rísa 
á grasæfingasvæði félagsins norðaustan Íþróttamiðstöðvar og þjónustubygging knatthússins mun 
liggja að núverandi keppnisvelli félagsins. 

BÆJARRÁÐ SKIPAR FRAMKVÆMDANEFND UM BYGGINGU KNATTHÚSS
Bæjarráð samþykkti á fundi sínum þann 16. janúar 2020 samkomulag milli Hafnarfjarðarbæjar og 
Knattspyrnufélagsins Hauka um framkvæmdina og vitnað er þar í gerð nýs deiliskipulags á svæðinu. Í 
hinu nýja deiliskipulagi er skilgreind ný lóð undir íbúðabyggð, þar sem gert er ráð fyrir 100 til 110 íbúðum. 
Hæð húsa verði 2-5 hæðir. Bílakjallari verður undir byggingunum fyrir 90 bílastæði og 60 bílastæði 
ofanjarðar. Þá er gert ráð fyrir að byggt verði fjölnota knatthús nyrst á lóðinni. Stærð knatthússins verði 
9.900 m2 og hæð verði 25 metrar yfir miðju vallar, en 12 metrar í hliðum. Gert er ráð fyrir 230 nýjum 
bílastæðum vestan og norðan megin við knatthús. Að öðru leyti gilda eldri skilmálar deiliskipulagsins. 

Eftirfarandi er sérstaklega tiltekið í samkomulagi aðila.
1. Bæjarráð skal skipa í sérstaka framkvæmdanefnd, þrjá fulltrúa frá Hafnarfjarðarbæ og tvo 

fulltrúa sem tilnefndir eru frá Knattspyrnufélaginu Haukum. Skal bæjarráð gera framkvæmdanefnd 
sérstakt erindisbréf.

2. Í skýrslu starfshóps um uppbygginu á Ásvöllum er sett fram tillaga að gerð knatthúss og 
áfangaskiptingu sem og fjármögnun verkefnisins. Samkomulag er um að hefja framkvæmdir við 
fyrsta áfanga verkefnisins samhliða því að lóðum á Ásvöllum verði úthlutað. 

3. Aðilar eru sammála um að hefja þegar undirbúning að hönnun og öðrum nauðsynlegum 
verkþáttum er varðar byggingu knatthúss. Skal jafnframt horft til þess möguleika að byggingar-
framkvæmdum verði hraðað ef hagstæðir samningar nást þar um. 

4. Tekjur af innheimtum lóðaverðum (gatnagerðargjald + byggingarréttargjald) vegna hinnar 
nýju íbúðarbyggðar verði nýttar til uppbyggingar knatthúss á Ásvöllum. 

5. Hafnarfjarðarbær skuldbindur sig til að fjármagna verkefnið að öðru leyti. Ákvörðun um 
fjármagn til verkefnisins er tekin af bæjarstjórn í fjárhagsáætlun hvers ár og eða við breytingu 
fjárhagsáætlunar þess. 

Ofangreindu samkomulagi var síðan vísað til afgreiðslu bæjarstjórnar og var samkomulagið 
staðfest í bæjarstjórn Hafnarfjarðar þann 22. janúar 2020.

Með vísan til ofangreinds samkomulags skipaði bæjarráð sérstaka framkvæmdanefnd um 
byggingu knatthússins. 

Núverandi framkvæmdanefnd er þannig skipuð: Formaður framkvæmdanefndar er Kristinn 
Andersen en auk hans sitja í nefndinni Jóhanna Erla Guðjónsdóttir og Magnús Gylfason fyrir hönd 
Hafnarfjarðarbæjar. Frá Haukum sitja í nefndinni Magnús Gunnarsson og Halldór Jón Garðarsson. 
Þá starfa með nefndinni, Sigurður Haraldsson, sviðsstjóri umhverfis- og skipulagsþjónustu, Rósa 
Steingrímsdóttir, sviðsstjóri fjármálasviðs, Geir Bjarnason, íþrótta- og tómstundafulltrúi og Pétur 
Vilberg Guðnason, verkefnisstjóri um byggingu knatthússins fyrir hönd Hafnarfjarðarbæjar.

DEILISKIPULAG HAUKASVÆÐIS STAÐFEST EN FRAMKVÆMD 
VIÐ KNATTHÚS HÁÐ MATI Á UMHVERFISÁHRIFUM 
Á fundi Skipulags- og byggingarráðs þann 20. apríl 2021 var samþykkt að auglýsa tillögu að breyttu 
deiliskipulagi Haukasvæðisins á ný og staðfesti bæjarstjórn samþykkt ráðsins á fundi sínum þann 
28. apríl 2021. Uppfærð umhverfisskýrsla var auglýst samhliða auglýsingum um breytt deiliskipulag. 
Tillagan var auglýst frá 8. maí til 21. júní 2021. Athugsemdir bárust. Lagt var fram svar við athuga-
semdum. Skipulags- og byggingarráð samþykkti síðan framlagða umsögn vegna athugasemda sem 
bárust við auglýstu deiliskipulagi, jafnframt er erindinu vísað til bæjarstjórnar til staðfestingar og 
að erindinu verði lokið í samræmi við skipulagslög. Bæjarráð í umboði bæjarstjórnar staðfesti síðan 
afgreiðslu skipulags og byggingarráðs. 

Með bréfi Skipulagsstofnunar frá 13. júlí 2021 er það niðurstaða stofnunarinnar að fyrirhuguð 
framkvæmd kunni að hafa umtalsverð umhverfisáhrif, sbr. þau viðmið sem tilgreind eru í 2. viðauka 
laga um mat á umhverfisárhrifum nr. 106/2000. Því skal framkvæmdin háð mati á umhverfisáhrifum. 
Í deiliskipulaginu er gert ráð fyrir íbúðarbyggð, færslu á íþróttavöllum og knatthúsi. Gögn voru 
uppfærð m.t.t. bréfs Skipulagsstofnun frá 13. júlí 2021.

Deiliskipulagið var síðan auglýst í B deild Stjórnartíðinda þann 26. júlí 2021 og öðlaðist þegar gildi. 

HÖNNUN KNATTHÚSS Á ÁSVÖLLUM
Hönnun knatthússins var boðin út á vordögum og tilboð í hönnun hússins voru opnuð þann 12. maí 
2021 og tilkynning um val tilboðs þann 19.5.2021 og tilkynning um töku tilboðs þann 26.05.2021. 
Sjö arkitektastofur tóku þátt í tilboðinu og var gengið til samninga við ASK arkitekta ehf. um að 
taka að sér fullnaðarhönnun knatthússins. Tilboðsfjárhæð ASK arkitekta ehf. var 99.571.001.- eða 
51,06% af kostnaðaráætlun. Hönnunarhópur ASK arkitekta eru auk þeirra frá Hnit, Öryggi, Raftákni 

og Landform. Á fundi sem haldinn var þann 24. júní 2021 var staðfest að tilboði arkiteka væri tekið 
og markmið fundarins væri að setja verkefnið af stað. Kom fram á fundinum að Strendingur ehf. 
yrði með hönnunarumsjón með verkinu. Sigurður Haraldsson, hjá Hafnarfjarðarbæ, lagði fram 
skýrslur frá VSÓ ráðgjöf um viðbrögð við umsögnum um matsskyldfyrirspurn. 

Þann 17. október 2021 var haldin kynning á forhönnunargögnum fyrir knatthús Hauka með 
fulltrúum knattspyrnudeildar. Kynninguna annaðist Pétur Vilberg Guðnason frá Strendingi sem 
fer með hönnunarumsjón verksins. Gagnlegar umræður fóru fram á fundinum og ábendingum 
sem fram komu á fundinum var komið til hönnunarteymis. 

FRAMKVÆMDASAMNINGUR VEGNA KNATTHÚSS Á ÁSVÖLLUM OG EFTIRGJÖF 
LÓÐAR TIL BYGGINGAR ÍBÚÐA Á ÍÞRÓTTASVÆÐI HAUKA Á ÁSVÖLLUM
Þann 17. desember 2021 undirrituðu Rósa Guðbjartsdóttir, bæjarstjóri, og Magnús Gunnarsson, 
formaður Knattspyrnufélagsins Hauka, framkvæmdasamning vegna byggingar knatthúss á Ásvöllum 
og eftirgjöf lóðar til byggingar íbúða á íþróttasvæði Hauka á Ásvöllum sem er svohljóðandi:

1. Hafnarfjarðarbær og Knattspyrnufélagið Haukar gera hér með sér framkvæmdasamning 
um byggingu knatthúss á Ásvöllum. Þegar liggur fyrir samningur um hönnun knatthússins og er 
áætlað að fullnaðarhönnun verði lokið í apríl 2022. Samhliða hönnun knatthússins er unnið að mati 
á umhverfisáhrifum knatthússins og er gert ráð fyrir að það mat liggi fyrir eigi síðar en á vordögum 
2022. Þegar heildarhönnun knatthússins liggur fyrir, sem og mat á umhverfisáhrifum þess, verður 
bygging knatthússins boðin út. 

2. Samhliða undirritun framkvæmdasamnings um byggingu knatthúss, sem hér er getið í fyrri 
málsgrein, skal Knattspyrnufélagið Haukar afhenda Hafnarfjarðarbæ lóðarskika til uppbyggingar 
á 100-110 íbúðum, sem þegar er skilgreindur í samþykktu deiliskipulagi vegna Ásvalla 1. Nánar 
tiltekið er um að ræða lóðina Ásvelli 3, F2517747 L229960, sem er óbyggð lóð og varð til úr lóðinni 
Ásvellir 1, F2073478, 129991. Hafnarfjarðarbær samþykkir að nefnd byggingarlóð verði boðin út 
í heild sinni til hæstbjóðanda og leitast verði við að hraða sem mest uppbyggingu á reitnum til 
að valda sem minnstu raski á íþróttasvæði knattspyrnufélagsins Hauka. Aðilar eru sammála um 
að með þessari eftirgjöf lóðar til Hafnarfjarðarbæjar skapist aukið svigrúm til að hraða byggingu 
knatthússins. Skal þar m.a. horft til tekna af sölu áðurgreindrar lóðar. 

MATSÁÆTLUN, UPPBYGGING Á ÍÞRÓTTASVÆÐI HAUKA Á ÁSVÖLLUM 
Í lok árs 2021 bárust umsagnir frá sjö stofnunum og þrjú erindi bárust frá íbúum í nágrenninu við 
matsáætlun: 

Minjastofnun Íslands, Heilbrigðiseftirliti Hafnarfjarðar og Kópavogssvæðis, Veðurstofu Íslands, 
Náttúrufræðistofnun Íslands, Hafrannsóknarstofnun, Orkustofnun, Landvernd, Guðna Gíslasyni, 
Huldu Hákonardóttur og sameiginlega frá Birni Ól. Gíslasyni, Ólöfu Björnsdóttur og Huldu 
Björnsdóttur. 

VSÓ ráðgjöf sem vinnur matsáætlunina fyrir Hafnarfjarðarbæ lagði fram viðbrögð við umsögnum 
og athugasemdum ofangreindra aðila og sendi síðan til Skipulagsstofnunar í byrjun febrúar 2022. 

BYGGING KNATTHÚSSINS BOÐIN ÚT
Þann 25. ágúst 2022 voru opnuð tilboð í byggingu knatthússins. Eftirtalin tilboð bárust: 

Íslenskir aðalverktakar hf. . . . . . . . . . . . . . . . . . . . . . . . . . . . . . . kr. 3.399.107.883.-
Stálgrindarhús ehf. í samstarfi við SG BYGG . . . . . . . . . . . . . . kr. 3.437.525.677.-
GG Verk ehf.  . . . . . . . . . . . . . . . . . . . . . . . . . . . . . . . . . . . . . . . . . kr. 3.889.484.141.-
K16 ehf.  . . . . . . . . . . . . . . . . . . . . . . . . . . . . . . . . . . . . . . . . . . . . . kr. 3.780.721.218.-
Flotgólf ehf.  . . . . . . . . . . . . . . . . . . . . . . . . . . . . . . . . . . . . . . . . . . kr. 4.704.220.717.-

Kostnaðaráætlun hönnuða var kr. 3.091.222.162.- , 10% lægri en lægsta tilboð.

GENGIÐ TIL SAMNINGA VIÐ LÆGSTBJÓÐANDA
Þann 29. nóvember sl. var undirritaður verksamningur um byggingu knatthússins við lægstbjóðanda 
í byggingu knatthússins, Íslenska aðalverktaka hf. Mikill gleðidagur að loks hafi verkið verið formgert 
með undirritun samninga við öflugt fyrirtæki sem tekur að sér að byggja þetta mikla mannvirki. 
Gert er ráð fyrir að knatthúsið verði tekið í notkun í lok árs 2024.

Í upphafi ársins 2022 undirrituðu Hafnarfjarðarbær og Knattspyrnufélagið Haukar fram kvæmda-
samning um byggingu hússins á Ásvöllum, en samhliða afhenti félagið óbyggða lóð til Hafnarfjarðarbæjar 
undir uppbyggingu á 100-110 íbúðum. Í tilkynningu frá Hafnarfjarðarbæ sagði m.a. „Með þessari eftirgjöf 
skapaðist aukið svigrúm til að hraða uppbyggingu knatthússins.“ Þess má geta að Hafnarfjarðarbær 
seldi umræddan skika til Byggingafélags Gunnars og Gylfa hf. fyrir 1.272 milljónir króna.

Hér má sjá glaðbeitta fulltrúa Hafnarfjarðarbæjar, Rósu Guðbjartsdóttur, bæjarstjóra, og Kristinn 
Andersen, forseta bæjarstjórnar og formann framkvæmdanefndar um byggingu knatthússins, 
Þórodd Ottesen Arnarsson, forstjóra Íslenskra aðalverktaka, og Magnús Gunnarsson, formann 
Knattspyrnufélagsins Hauka.

KNATTHÚS Á ÁSVÖLLUM — FRAMKVÆMDIR 
Óhætt er að segja að undirbúningur að byggingu knatthúss Hauka að Ásvöllum hafi haft nokkuð 
langan aðdraganda. Skipulagsstofnun kvað á um að knatthúsið skyldi fara í mat á umhverfisáhrifum, 
m.a. með vísan til nálægðar friðlands og Ástjarnar sem tafði nokkuð framgang verkefnisins. Mikil 
vinna hefur farið fram til að mæta þeim áskorunum og athugasemdum sem bárust vegna þeirrar 
ákvörðunar, en nú, að öllum skilyrðum uppfylltum, eru framkvæmdir hafnar að fullu. 

Nú þegar þetta er ritað, í mars 2023, eru framkvæmdir hafnar, jarðvinna í fullum gangi og fyrsti 
dagur steypuvinnu var þann 23. mars. Það er því mikið framundan á Ásvöllum á næstu vikum og 
mánuðum. 

Á undanförnum árum hafa Hauka safnað og tekið á móti góðu fyllingarefni þar sem ráðgert 
er að nýr grasæfingar- og keppnisvöllur mun rísa, sunnan gervigrasvallar, en nýtt knatthús verður 
staðsett nyrst á lóðinni á núverandi grasæfingarsvæði félagsins. Bæjarráð samþykkti fjárveitingu 
til uppbyggingar nýs grasæfingar- og keppnisvallar á Ásvöllum í fjárhagsáætlun fyrir árið 2021. Á 
vormánuðum 2021 var hafist handa við gerð grasvallarins og í sumarlok var búið að sá í völlinn, 
hann girtur af að hluta og stefnt að endanlegri uppsetningu girðinga, gerð grasmanar sem og 
annarra umhverfisbóta vorið 2022. Gert var ráð fyrir að taka grasvöllinn í notkun síðsumars 
2022. Framkvæmdir drógust nokkuð og nú er gert ráð fyrir að grasvöllurinn verði tekinn í notkun 
sumarið 2023. 

GÖNGUSTÍGUR MILLI KEPPNIS- OG ÆFINGAVALLA 
Samhliða gerð nýs grasvallar og hliðrunar jarðvegs var unnið að 
tengingu göngustígs við göngustíg við Grísanes. Grísanesstígur er nú 
upplýstur og mun síðar verða malbikaður. Með samtengingu stíganna er 
sköpuð góð aðstaða fyrir gangandi, hjólandi, og þá sem nota hjólastóla, 
við stígakerfi bæjarins. 

NÝTT GERVIGRAS OG LED LJÓS Á GERVIGRASVÖLL
Á árinu 2015 var gervigrasvöllur félagsins endurnýjaður frá grunni. 

Gervigrasvöllurinn er eini keppnisvöllur félagsins og því er afar mikið 
álag á gervigrasinu. Í fjárhagsáætlun Hafnarfjarðarbæjar fyrir árið 
2022 er gert ráð fyrir að setja nýtt gervigras á keppnisvöllinn, en eldra 
gervigras er orðið mjög slitið og beinlínist hættulegt fyrir iðkendur. 

Þá verður eldri lýsingu á vellinum skipt út fyrir LED ljósabúnað, en 3 ljósakúplar hafa fallið niður 
á völlinn vegna tæringar. Þykir mikil mildi að ekki hafi hlotist slys af. Vegna þessa og þar til 
nýr ljósabúnaður verður settur upp var sett net utan um ljóskúplana. Fengum við dygga aðstoð 
Hampiðjunnar við það verk, en ljósabúnaðurinn er í 21 metra hæð. 

Með vísan til ofanritaðs var nýtt gervigras lagt á aðalkeppnisvöll félagsins sumarið 2022 og nýr 
LED ljósabúnaður settur upp á haustdögum 2022. Með þessari miklu viðhaldsframkvæmd hefur 
aðstaða á keppnisvelli verið stórbætt. 

UMHVERFISBÆTUR VIÐ ÍÞRÓTTAMIÐSTÖÐ OG 
GIRÐING UMHVERFIS KEPPNISVÖLL
Lengi hefur verið óskað eftir lóðarfrágangi við austur inngang í Íþróttamiðstöð, en þar utan við 
er ófrágengið svæði, gljúpur jarðvegur sem hefur valdið vandræðum að vetri og vori þegar rútur 
flytja skólabörn í íþróttir til okkar að Ásvöllum. Á árinu 2022 var unnið við að girða af keppnisvöll 
og nýjan grasvöll sem og að ganga frá lagningu göngustígs frá Íþróttamiðstöð að vallarsvæði. Er 
það mikið fagnaðarefni að loksins verður hægt að stýra flæði inn á aðalkeppnisvöll félagins. Gert 
er ráð fyrir að þessum framkvæmdum verði lokið vorið 2023. 

VIÐHALDSVERKEFNI, LEKI Í HÚSNÆÐI OG LOFTRÆSTIKERFI
Á árinu var unnið að nokkrum viðhaldsverkefnum á húsnæði Íþróttamiðstöðvarinnar á Ásvöllum. 
Áfram var unnið að því að koma í veg fyrir leka, en leki í húsnæði hefur verið viðvarandi vandamál. 
Nú virðist sem takist hafi að mestu að koma í veg fyrir leka í húsakynnum og er óskandi að þær 
lagfæringar sem þar voru gerðar dugi til frambúðar. Nú er unnið að lagfæringu á loftræstikerfi, 
yfirfara og hreinsa, en loftræstikerfið hefur verið í nokkru ólagi undanfarin ár. Til að ná sem bestri 
nýtingu á kerfinu og góðu loftstreymi er nú unnið að því að tengja fimm hitaelement inn á kerfin og 
hafa blikksmiðir og pípulagningamenn unnið að þeim endurbótum undanfarið. Er þess að vænta 
að því verkefni verði lokið á árinu 2023.

NÝIR BÚNINGSKLEFAR Í GÁMUM
Í mörg ár höfum við á Ásvöllum búið við skort á búningsaðstöðu. Stöðugt fjölgar iðkendum í 
íþróttum sem og þeim sem stunda hér skólaíþróttir, en þeir nemendur koma frá Áslandsskóla, 
Hraunvallaskóla og Hvaleyrarskóla. Til að bregðast við þessum skorti á búningsaðstöðu voru keyptir 
tveir gámar og þeir tengdir við húsnæði Íþróttamiðstöðvar í inngarði. Þessi bráðabirgðaaðstaða 
hjálpar mikið til en við horfum einnig á að með tilkomu búningsaðstöðu í nýrri þjónustubyggingu 
knatthússins muni þess mál leysast að mestu. 

TILKOMA KNATTHÚSS OG GRASVALLAR MUN GJÖRBREYTA ALLRI AÐSTÖÐU 
TIL KNATTSPYRNUIÐKUNAR HJÁ FÉLAGINU
Ljóst er að bygging knattspyrnuhúss á Ásvöllum er stórt og mikilvægt skerf í innviðauppbyggingu 
fyrir íbúa nærsvæða Ásvalla, en íbúum svæðisins fer sífellt fjölgandi. 

Knattspyrnufélagið Haukar er afar ánægt með framsýni bæjarstjórnar Hafnarfjarðar að 
halda áfram kröftugri uppbyggingu á íþróttasvæði félagsins. Að skapa góða aðstöðu til félags- og 
íþróttaiðkunar er án efa góð leið til að efla og styrkja börn og unglinga til að taka þátt í margbreytileika 
hins daglegs lífs.

ÞAKKIR TIL STJÓRNENDA OG STARFSFÓLKS HAFNARFJARÐARBÆJAR
Samstarf starfsfólks Hauka, stjórnenda og starfsmanna Hafnarfjarðarbæjar hefur verið með miklum 
ágætum og er starfsmönnum Hafnarfjarðarbæjar hér þökkuð ánægjuleg samskipti á árinu 2022. 

K. MINNINGAR- OG STYRKTARSJÓÐUR HAUKA
Minningarsjóðurinn var stofnaður 1977 af ættingjum Garðars S. Gíslasonar og hét þá Minningarsjóður 
Garðars S. Gíslasonar. Var hann sameinaður undir núverandi nafni 1995.Tekjur sjóðsins eru frjáls 
framlög einstaklinga og stuðningsaðila. 

Enginn styrkur var veittur á árinu.
Stjórn sjóðsins skipa: Bjarni H. Geirsson, Katrín Jónsdóttir og Björg Guðmundsdóttir.

L. HAUKAR Í HORNI — STUÐNINGSMENN
Haukar i horni er stuðnings- og styrktarklúbbur sem einstaklingar og fyrirtæki geta gerst aðilar 
að. Stofnaður 1990 til styrktar komu tékkneska handboltamannsins Petr Baumruk. Í upphafi og 
fyrstu árin var starfsemin á vegum Handknattleiksdeildar en fyrir nokkrum árum var starfsemin 
sameinuð öðrum deildum félagsins. Í dag geta menn tengst þeirri deild er þeir kjósa og rennur 
þá mánaðargjaldið til þeirrar deildar. Tekjum er ráðstafað m.a. til barna- og unglingastarfs og 
ýmissa brýnna verkefna hverju sinni. Í dag eru meðlimir Hauka í horni rúmlega 350 og greiða 
þeir mánaðalegt gjald til klúbbsins. Stöðugt er leitast við að efla og styrkja þennan mikilvæga hóp.

Helstu markmið Hauka í horni eru:
Að styrkja og efla félagsandann innan Hauka — virkja Haukahjartað
Að styðja félagið í blíðu og stríðu
Að halda úti öflugum meistaraflokkum
Að vera leiðandi í öflugu innra starfi 

M. ALMENNINGSÍÞRÓTTADEILD/SKOKKHÓPUR

SKOKKHÓPUR HAUKA
Ný stjórn tók við á aðalfundi þann 15. mars 2022. Stefán Georgsson var kjörinn formaður á aðalfundi og 
Sigurður Sveinn Antonsson gaf sömuleiðis kost á sér aftur í stjórn. Aðrir í stjórn voru kjörnir Ingveldur 
Erlingsdóttir, María Guðmundsdóttir Gígja og Ingi Páll Sæbjörnsson sem öll komu ný í stjórn.

Á fyrsta fundi nýrrar stjórnar skipti hún með sér verkum sem hér segir:
Formaður: Stefán Georgsson
Varaformaður: Sigurður Sveinn Antonsson
Gjaldkeri: Ingveldur Erlingsdóttir
Meðstjórnandi: Ingi Páll Sæbjörnsson
Meðstjórnandi: María Guðmundsdóttir Gígja

Eiríkur Svanur Sigfússon tók að sér að mæta á fundi aðalstjórnar Hauka fyrir hönd Skokkhópsins.

UM STARFIÐ
Skokkhópurinn æfir þrisvar sinnum í viku, á mánudögum og miðvikudögum klukkan 17:30 og á 
laugardögum yfirleitt kl 10. Æfingar hefjast að öllu jöfnu í anddyri Ásvalla . Hreiðar Júlíusson er 
aðalþjálfari hópsins. Ólöf Ósk Johnsen starfaði hluta af árinu og sá um nýliðanámskeið og Hildur 
Aðalsteinsdóttir sá um æfingar á mánudögum sem oft voru haldnar við Hvaleyrarvatn.

Skokkhópur Hauka hefur vaxið og dafnað undanfarin ár, en covid-19 litaði auðvitað starfsemina 
síðustu ár. Árið 2022 voru tæplega 100 virkir meðlimir. 

Skokkhópurinn hélt Hvítasunnuhlaupið að venju. Hlaupið er frá Ásvöllum þrjár vegalengdir 
um hið fallega uppland Hafnarfjarðar og endað aftur á Ásvöllum. Rúmlega 300 hlauparar luku 
hlaupinu í þetta skiptið. Allir fengu Hleðslu, banana og fleira góðgæti í markinu og þökkum við 
Fætur toga, MS og fleiri styrktaraðilum kærlega fyrir stuðninginn.

Á aðventunni héldum við í annað skiptið svokallað Skotthlaup, en þá hlupum við saman og 
enduðum á litlu jólahlaðborði á bílastæðinu við Víðistaðakirkju. Á annan dag jóla héldum við svo 
Kirkjuhlaupið í samvinnu við Ástjarnarkirkju. Það var virkilega gaman að geta haldið hlaupið aftur 
eftir hlé vegna covid.

Hópurinn hélt gríðarlega vel heppnaða uppskeruhátíð í Borgarnesi og var vel mætt þar. 
Hópurinn hefur venjulega farið í hlaupaferð erlendis annað hvert ár, en það hefur riðlast vegna 
covid. Á uppskeruhátíðinni var fyrirhuguð göngu- og hlaupaferð til Spánar í utanvegahlaup haustið 
2023 tilkynnt.

Æfingar gengu vel og á árinu komu margir öflugir nýliðar til liðs við Skokkhópinn á vel heppnuðu 
nýliðanámskeiði. Þá fékk hópurinn afnot af frjálsíþróttahúsinu í Kaplakrika í fyrsta skipti í nokkur 
ár veturinn 2022–2023 og mæltist það vel fyrir.

Í júní var haldinn fögnuður fyrir félaga í húsnæði Skátanna við Hvaleyrarvatn, farið var í 
göngu- og hlaupaferð um Laugaveginn á 2 dögum og fjöldi félaga hljóp í ýmsum keppnishlaupum. 
Það var mjög vel mætt í Miðnæturhlaupið og Reykjavíkurmaraþonið og ekki síst voru nýliðar 
duglegir að mæta í þessi hlaup.

Á árinu hlupu 3 félagar í fyrsta skipti yfir 100 kílómetra og hafa nú alls 7 félagar hlaupið þá 
vegalengd og fengið inngöngu í félag 100 kílómetra hlaupara.

Árið 2022 byrjaði með samkomutakmörkunum en hlutirnir virðast komnir í nokkuð eðlilegan 
farveg og lítur Skokkhópurinn björtum augum á árið 2023 með utanlandsferð og fleiri skemmtilegum 
viðburðum. Það eru forréttindi að geta hreyft sig og stundað útiveru í góðum félagsskap og 
Skokkhópurinn er sannarlega góður vettvangur fyrir slíkt.

ÚR ÁRSSKÝRSLU ALMENNINGSDEILDAR/SKOKKHÓPS

N. HUGARÍÞRÓTTIR — SKÁK
Eftir áhugaverða tilraun með hugaríþróttir/rafíþróttir síðan 2021 var sú ákvörðun tekin að leggja 
starfsemina niður á haustdögum.

Nú þegar þetta er skrifað hefur verið ákveðið að Skákdeildin hefji starfsemi á ný með 
byrjendanámskeiði sem hefst nú í vor.

MARKMIÐ OG VERKEFNI ALMENNINGSÍÞRÓTTASVIÐS ÍSÍ
Að efla íþróttaþátttöku meðal sambandsaðila ÍSÍ á öllum aldri og getustigum með því að:

• Hvetja íþróttafélög og íþróttahéruð til að bjóða upp á fjölbreyttar íþróttir og hreyfingu 
fyrir alla aldurshópa og öll getustig.

• Hvetja sambandsaðila til þátttöku í almenningsíþróttaverkefnum ÍSÍ.
• Að efla almenningsíþróttaþátttöku landsmanna á öllum aldri með því að:
• Hvetja landsmenn til þátttöku í almenningsíþróttaverkefnum ÍSÍ.
• Verkefni ÍSÍ höfði til allra aldurshópa, á öllum getustigum og séu á jafnréttisgrundvelli.

• Afla og dreifa þekkingu og stuðla að nýjungum ásamt útgáfu fræðslu- og upplýsingaefnis 

um heilsueflingu.
• Hvetja íþróttahéruð og íþróttafélög til þátttöku í verkefninu ,,Heilsueflandi samfélag“ með 

sveitarfélögum á hverjum stað.
Að hvetja fyrirtæki og stofnanir til að huga að heilsueflingu starfsmanna sinna með:

• Því að hvetja fyrirtæki og stofnanir til þátttöku í almenningsíþróttaverkefnum ÍSÍ.
• Upplýsingagjöf til fyrirtækja, stofnana og sveitarfélaga.
• Ábendingum um hugsanlegt samstarf fyrirtækja, stofnana og sveitarfélaga við íþróttahéruð 

og/eða íþróttafélög um framkvæmd einstakra þátta í heilsueflingu starfsmanna

ÍSÍ leggur áherslu á málaflokka tengdum heilsu og fræðslu, t.d. með almennu fræðslustarfi um gildi 
hreyfingar. Eitt af áhersluatriðum íþróttahreyfingarinnar er íþróttastarf og hreyfing eldri borgara.

Margar rannsóknir hafa sýnt fram á að hreyfing bætir líkamlega og andlega líðan. Fólk sem 
hreyfir sig reglulega dregur ekki aðeins úr líkunum á ýmsum langvinnum sjúkdómum, s.s. hjarta- og 
æðasjúkdómum, krabbameini, sykursýki, stoðkerfisvanda og offitu heldur stóreykur það líkurnar 
á að lifa lengur sjálfstæðu, heilbrigðu og hamingjuríku lífi.

Fræðslubæklingurinn „Líkamsæfingar fyrir fólk á besta aldri“ er gefinn út sem hvatning til 
fólks um að stunda reglulega líkamsrækt. Þar er að finna fjölbreyttar æfingar sem allir ættu að geta 
stundað daglega. Meðal æfinga eru ganga, æfingar í vatni, æfingar fyrir háls og herðar, bak og kvið, 
fætur og arma. Fróðleikur um gildi líkamsræktar fyrir heilsuna er settur fram og sömuleiðis holl 
ráð um næringu, svefn, slökun, vernd gegn beinþynningu og fleira. Hægt er að nálgast eintak af 
bæklingnum á skrifstofu ÍSÍ endurgjaldslaust.

AF VEF ÍSÍ UM ALMENNINGSÍÞRÓTTIR

O. KNATTSPYRNUDEILD
Barna- og unglingastarfið gekk í heildina ágætlega á árinu. Haukar áttu ágætan fjölda í æfingahópum 
yngri landsliða og þá er fjöldi fulltrúa í yngri landsliðum sem æfðu með Haukum í barna- og 
unglingastarfinu og jafnvel upp í meistaraflokka félagsins. Yngri flokkar voru góðir fulltrúar á stærstu 
sumarmótunum og hafnaði t.d. 3. flokkur kvenna í 3. sæti Íslandsmótsins. Svipaður fjöldi iðkenda 
var í flestum flokkum en þó nokkur fjölgun í 8. flokki barna. Aukin þjónusta, sbr. fjölgun æfinga í 
5. flokki, skipulögð styrktarþjálfun niður í 4. flokk og fjölgun aðstoðarþjálfara, fyrirlestrar o.fl., sem 
fór af stað 2021 hefur mælst vel fyrir. Helga Helgadóttir sem hafði verið yfirþjálfari deildarinnar lét 
af störfum í ársbyrjun 2023 og kann stjórn knattspyrnudeildar henni bestu þakkir fyrir mjög gott 
og óeigingjarnt starf í þágu deildarinnar.

Meistaraflokkur kvenna féll úr Lengjudeildinni í 2. deildina og meistaraflokkur karla hafnaði 
í 9. sæti 2. deildar karla og var árangur sumarsins eðlilega langt undir væntingum.

Skipt var um gervigras á okkar aðal keppnisvelli og ný LED flóðljós sett upp sem er gríðarleg 
upplyfting enda eldri ljósin komin mjög til ára sinna. Áframhaldandi vinna var við nýjan 
æfingagrasvöll sem verður tekinn í notkun vorið 2023. Þá undirrituðu Hafnarfjarðarbær og ÍAV 
samning í nóvember um byggingu knatthúss á Ásvöllum sem verður bylting fyrir Knattspyrnufélagið 
Hauka og íbúa sveitarfélagsins.

ÚR ÁRSSKÝRSLU KNATTSPYRNUDEILDAR

P. KÖRFUKNATTLEIKSDEILD
Nýliðið ár hefur verið mjög viðburðarríkt í starfi Hauka og gengið á með skini og skúrum eins 
og gengur og gerist. Í starfi meistaraflokka þá stendur uppúr bikarmeistaratitill kvennaliðsins 
ásamt deildarmeistaratitli karlaliðsins og uppfærsla í úrvalsdeild á ný. Kvennaliðið missti svo af 

Íslandsmeistaratitlinum í oddaleik eftir æsispennandi og skrítna seríu. Yngri flokka starf Hauka er í 
blóma og iðkendafjöldi hefur aukist jafnt og þétt. Haukar áttu m.a. þrjá leikmenn í sama landsliðinu 
eða í U15 drengja. Stúlknaflokkur varð Íslandsmeistari og fjölmargir iðkendur deildarinnar tóku 
þátt í landsliðsstarfi KKÍ.

Á seinni hluta ársins fóru báðir meistaraflokkar vel af stað á nýju tímabili og voru á góðum stað 
í deildinni. Kvennaliðið í öðru sæti, einum leik á eftir toppsætinu, og einnig komnar í undanúrslit 
Bikarsins. Karlaliðið í 3-5 sæti, einum til tveimur leikjum á eftir toppliðunum og æsispennandi 
barátta væntanleg. Ég vil hvetja allt Haukafólk að vera duglegt að mæta á leiki og hvetja liðið, 
enda virkilega gaman að mæta á staðinn og taka þátt. Ekki skaðar að Haukar eru með eina bestu 
umgjörðina í körfunni í dag og við vinnum að því hörðum höndum að bæta hana enn frekar.

Deildin vill nota tækifærið til að þakka öllum stjórnarmeðlimum og sjálfboðaliðum hjartanlega 
fyrir alla þá aðstoð sem þeir færa fram, en eins og hefur svo oft verið sagt áður, þá er þetta ekki 
gert án ykkar.

Haukar geta borið höfuðið hátt á nýliðnu ári og auðvitað er stefnan sett hærra og lengra á 
öllum vígstöðvum. Miklu máli skiptir að taka réttu skrefin í að geta ávallt sett fram tvo öfluga 
meistaraflokka í því skyni að gefa yngri iðkendum gulrót til að bæta sig og æfa vel en þó skiptir 
mestu máli að halda áfram að byggja upp yngri flokka með faglegum hætti.

ÚR ÁRSSKÝRSLU KÖRFUKNATTLEIKSDEILDAR

Q. HANDKNATTLEIKSDEILD
Aðalfundur deildarinnar er nú haldinn fyrr en vanalega og er ástæðan sú að nú læt ég af störfum 
sem formaður deildarinnar eftir hálfrar aldar störf í stjórn og síðan sem formaður. Ég var fyrst 
kosinn í stjórn deildarinnar 9. september 1973 og hef síðan þá til dagsins í dag starfað nær linnulaust 
að framgangi handboltans hér í Haukum þ.e síðustu 50 árin. Formaður hef ég verið skv. mínum 
heimildum rúm 32 ár og þá í stjórn tæp 40 ár. Ég taldi best að nýr formaður tæki við keflinu áður 
en aðal álagstíminn rennur upp þannig að hann eigi kost á að vinna að mótun starfsins til framtíðar. 
Ég stíg mjög sáttur frá borði og hef engar áhyggjur af framhaldinu því gríðarleg reynsla býr í því 
fólki sem starfar áfram og flestir þættir í mjög góðum farvegi.

Verkefni verður hér eftir sem hingað til að endurvekja áhuga iðkenda og stuðningsmanna á 
handboltanum og er það allt á réttri leið.

Starfið hefur verið gott og vel haldið utan um bæði íþrótta- og félagsstarfið eins og undanfarin 
ár. Bæði kvennaliðið og karlaliðið eru á ágætis stað og karlaliðið mjög vaxandi undir stjórn Ásgeirs 
Arnar Hallgrímssonar og kvennaliðið undir stjórn Ragnars Hermannssonar.

Nokkuð er eftir af deildarkeppninni og eru væntingar um að bæði lið nái inn í úrslitakeppnina. 
Þá hafa bæði lið tryggt sig í Bikarkeppni „Final 4“ sem fram fer í Laugardalshöll um miðjan mars.

Karlaliðið tók þátt í Evrópukeppni en datt út eftir fyrstu umferð

ÁFRAM HAUKAR
ÚR ÁRSSKÝRSLU HANDKNATTLEIKSDEILDAR

R. KARATEDEILD
Árið 2022 var spennandi ár fyrir íþróttafélög þar sem slakað var á öllum reglum varðandi 
kórónuveirufaraldurinn sem hafði hrjáð íþróttafélög í langan tíma. Við byggðum á þeirri reynslu 
við öðluðumst í faraldrinum og var gaman að komast aftur í takmarkalausar æfingar. 

Keppnishópur Karatedeildarinnar fer ört stækkandi og með aukinni reynslu fjölgar þeim 
keppendum sem keppa um verðlaun. Bestum árangri á árinu náði Ísold Elísa Hlynsdóttir þegar hún 
varð Íslandsmeistari í Kata 10 ára stúlkna. Aðrir keppendur stóðu sig vel á árinu og voru einnig að 
keppa um verðlaun og taka miklum framförum. 

Fjöldi iðkenda hjá deildinni hélst nokkuð svipaður milli ára þó við vonumst alltaf til að fjölga 

iðkendum og stækka Karatededeildina. Við höfum haldið áfram að bæta við búnað deildarinnar 
til að geta boðið iðkendum okkar upp á fjölbreyttar og skemmtilegar æfingar. 

Kristján Ó. Davíðsson er formaður/íþróttastjóri deildarinnar, Helgi Kumar er gjaldkeri og 
Gunnlaugur er yfirþjálfari deildarinnar og varaformaður. Aðrir þjálfarar hjá deildinni á árinu voru 
Kristján Ó. Davíðsson, Eva Ósk Gunnarsdóttir og Hjördís Helga Ægisdóttir. 

Karatemaður Hauka árið 2022 var Dagur Örn Antonsson, Karatekona Hauka var Ísold Elísa 
Hlynsdóttir og Karateþjálfari ársins var Kristján Ó. Davíðsson, sem var útnefndur þjálfari Hauka 
á viðurkenningarhátíð félagsins um áramótin. 

ÚR ÁRSSKÝRSLU KARATEDEILDAR

S. GOLF
Fyrsta golfmót Hauka var haldið sumarið 1989 í Hvammsvík, Hvalfirði. Þátttakendur voru um 20. 
Ógleymanlegt veður og almenn ánægja með mótið varð til þess að ákveðið var að halda Haukagolfmót 
að ári. Mótið var haldið í Hvammsvíkinni til 1992 og var þá flutt á Hvaleyrarvöllinn.

Mótið var í umsjá bræðranna Guðmundar og Ingimars Haraldssona í fyrstu en eftir að það var 
flutt á Hvaleyrina bættist Guðmundur Friðrik Sigurðsson í hópinn.

„Haukum í holu“ hefur síðan fjölgað jafnt og þétt og voru þeir um 100 í síðasta móti í sept. sl.
Keppt hefur verið um Rauða Jakkann frá upphafi. Í fyrstu var notast við vínrauðan vinnujakka 

af Inga sem hann var hættur að nota. Síðan var sérsaumaður nýr rauður jakki sem gefinn var af 
Sparisjóði Hafnarfjarðar og er enn keppt um þann jakka.

Keppnin er tvískipt. Í punktakeppni er keppt um Rauða Jakkann en í höggleik er keppt um 
Baddaskjöldinn og núna Haukabikarinn. 

Veitt eru verðlaun fyrir 1. – 3. sæti í punktakeppni auk glæsilegra nándarverðlauna.
Frá árinu 2013 hefur einnig verið keppt um titilinn Öldungameistari Hauka til minningar um 

Ólaf H. Ólafsson.
Þeir félagar, Bjarni Hafsteinn Geirsson og Guðbjartur Jónsson heitinn, sáu um að Haukafáninn 

væri dreginn að húni og félagsfáninn settur upp í golfskálanum á Hvaleyrinni. Tóku þeir á móti 
keppendum, gengu frá skorkortum eftir keppni og sáu um að allt gengi upp. Sannarlega hrókar 
alls fagnaðar.

Félagar Badda heitins í veiðiklúbbnum Haukur á stöng gáfu árið 2005 silfurskjöld – Baddaskjöldinn 
– til keppni í höggleik án forgjafar. Keppt var um skjöldinn í 10 ár. Skjöldurinn er nú í vörslu félagsins.

HAUKAMÓTIÐ Í GOLFI 2022 — ÚRSLIT
Golfmót Hauka fór fram í 33. skipti föstudaginn 9. september sl. Því miður voru veðurguðirnir 
okkur Haukafélögum lítt þóknanlegir að þessu sinni, og rigndi næstum stanslaust frá því að mótið 
hófst kl. 9.00 árdegis þar til því lauk um 19:00. Nokkrar brautir á annars frábærum golfvelli Keilis 
líktust meira hrísgrjónaökrum en golfbrautum sökum úrkomunnar.

Logn var þó og hiti um 13 gráður. Slæm veðurspá dró nokkuð úr þátttöku, skráðir voru 80 en 
luku 70 karlar og konur hringnum, og var vart þurr þráður á nokkrum manni að leik loknum. Úrslit 
í mótinu urðu þessi: Haukakönnuna hlaut Þórdís Geirsdóttir og lék hún hringinn á 75 höggum á 
sama skori var Bjarki Snær Halldórsson, en Þórdís var betri á seinni níu. Kristján Þór Kristjánsson 
sigraði í punktakeppni á 39 punktum og hann vann líka Gula boltann í flokki 55 ára og eldri. Annar í 
punktakeppninni varð Ólafur Freyr Guðmundsson á 38 punktum og þriðji Páll Poulsen á 37 punktum. 
Sú nýbreytni var tekinn upp á þessu sinni að veita sérstök verðlaun þeim konum sem efstar urðu 
í hverjum flokki verðlauna. Þórdís Geirsdóttir, Björk Svarfdal Hauksdóttir og Kristjana Björg 
Arnbjörnsdóttir urðu hlutskarpastar að þessu sinni og fengu glæsileg verðlaun sem Fjarðarkaup gaf 
af þessu tilefni. Verðlaun fyrir bestan árangur kvenna verða að föstum lið í Haukamótinu framvegis. 



18 ÁRSSKÝRSLA 2022

◀ EFNISYFIRLIT

Næstir holu urðu eftirtaldir spilarar: Á 4. holu Ólafur Freyr Guðmundsson, á 6.holu Pétur Gærdbo 
Árnason, á 10. holu Ingvar Kristinsson, og á 15. holu Finnbogi Aðalsteinsson.

Haukamótið í golfi þakkar Golfklúbbnum Keili og starfsmönnum hans kærlega fyrir samstarfið. 
Hafsteini hjá GK-veitingum og hans starfsmönnum færum við bestu þakkir fyrir þeirra hlut.

Verðlaunaafhending fór fram að móti loknu í golfskálanum og þá var og dregið úr skorkortum og 
fengu allir viðstaddir amk. einn vinning hver, enda var fjöldi vinninga í boði frá stuðningsaðilum mótsins.

T. VEIÐI
Haukur á stöng og Mokveiðideildin hafa starfað blómlega um margra áratuga skeið og sótt björg í 
bú í ár og vötn, innanlands sem utan. Fyrri hópurinn er fámennur og lokaður öðrum en formönnum 
félagsins og deilda þess og eru inntökuskilyrði afar ströng. Mokveiðideildin sem er fjölmenn 
samanstendur aðallega af stuðningsmönnum handknattleiksdeildar félagsins. Inntökuskilyrði eru 
þar rýmri en færri komast þó að en vilja.

Sem fyrr var afli tregur þetta árið að sögn heimildarmanna.

U. GETRAUNALEIKUR
Vegna Covid á árinu var starfsemin lágstemmdari en í eðlilegu árferði. Þó tókst að halda leiknum 
í gangi þó samverustundirnar væru færri. En allt horfir þetta þó til betri vegar og nú er allt komið 
í fyrra horf.

V. REKSTRARFÉLAG HAUKA
Rekstrarfélag Hauka ehf. er að fullu í eigu Knattspyrnufélagsins Hauka. Tilgangur félagsins er m.a. 
að halda utan um rekstur meistaraflokka félagsins.

Aðalfundur rekstrarfélagsins var haldinn 12. maí 2022.
Stjórn félagsins skipa: Þorgeir Haraldsson, formaður, Bragi Hinrik Magnússon, Guðborg 

Halldórsdóttir, Valgerður Sigurðardóttir og Brynjar Viggósson.
Varamenn: Valdimar Óskarsson, Halldór Jón Garðarsson og Gerður Guðjónsdóttir.
Framkvæmdastjóri félagsins: Magnús Gunnarsson.

X. ÍÞRÓTTABANDALAG HAFNARFJARÐAR — ÍBH
Íþróttabandalag Hafnarfjarðar var stofnað þann 28. apríl 1945 að tilhlutan Íþróttaráðs Hafnarfjarðar, 
Fimleikafélags Hafnarfjarðar, Knattspyrnufélagsins Hauka og Skíða- og skautafélags Hafnarfjarðar. 
Þessi þrjú íþróttafélög teljast því stofnendur Íþróttabandalags Hafnarfjarðar. Tvö þeirra hafa eflst 
og vaxið, en starfsemi Skíða- og skautafélagsins lagðist niður eftir 1960.

Fulltrúi Hauka í stjórn ÍBH er Magnús Gunnarsson. 
Stefna ÍBH og framtíðarsýn er skýr og stjórn ÍBH hefur mótað sameiginlega sýn til framtíðar 

með heildarhagsmuni aðildarfélaga að leiðarljósi. Í því felst að skerpa á þeim forgangsáherslum 
sem ÍBH og aðildarfélög bandalagsins eiga að vinna að, auka skilvirkni bandalagsins og skilning á 
milli þeirra félaga sem að íþróttabandalaginu standa og efla vinnubrögð og samhljóm viðhorfa hjá 
félagsmönnum ÍBH. Ávinningur er því skýr stefna og áherslur, skilvirkara kerfi til að vinna eftir 
og sterkari liðsheild sem vinnur samstíga að því að byggja upp farsælt samstarf og efla á allan hátt 
starfsemi ÍBH og samkennd innan bandalagsins.

Stjórn ÍBH 2021–2023
Talið frá vinstri, Hrafnkell Marinósson, formaður, Sylvía Ósk Speight Kristínardóttir, Viðar Halldórsson, 
Aðalbjörg Óladóttir, Már Sveinbjörnsson, Magnús Gunnarsson, Anna Lilja Sigurðardóttir, Arnfríður 
Kristín Arnardóttir, Ragnar Hilmarsson. 

Á árinu 2016 voru rekstrar- og þjónustusamningar milli Hafnarfjarðarbæjar og íþróttafélaganna 
endurnýjaðir. Frá þeim tíma hefur verið unnið að því að styrkja og efla rekstrar- og þjónustusamning 
aðila enn frekar og í byrjun árs 2019 var undirritaður þjónustusamningur þar sem er tryggt að ÍBH fái 
áfram stuðning til að reka skrifstofu sína og sinna þeim verkefnum sem tíunduð eru í samningnum, 
en þau eru m.a. yfirumsjón með stjórn íþróttamála, að tryggja að íþróttafélög haldi rétt bókhald, 
halda utan um tölfræði, veita íþróttafélögum ráðgjöf og stuðning, reka m.a. afreksmannasjóð, vera 
samstarfsvettvangur allra félaganna, taka þátt í fjölmörgum samstarfsverkefnum með Hafnarfjarðarbæ 
og fylgjast með gæðaviðmiðum varðandi starfsemi íþróttafélaga.

Í samstarfssamningi sem er í raun regnhlífasamningur milli allra íþróttafélaga og Hafnarfjarðar-
bæjar er skilgreind stefnumörkun fyrir öll samskipti og samvinnuverkefni milli þessara aðila. 
Samningurinn tryggir að samið sé við íþróttafélög um þá þjónustu sem þau veita bæjarbúum 
út frá fjölda barna sem iðka greinarnar og hlutdeild Hafnarfjarðarbæjar í rekstri og viðhaldi á 
íþróttamannvirkjum. Samningurinn tryggir að íþróttafélögin í umboði ÍBH fái æfingar- og keppnistíma 
í íþróttamannvirkjum í sveitarfélaginu. Í samningnum er ákvæði þar sem Hafnarfjarðarbær 
skuldbindur sig að taka þátt í að byggja upp íþróttamannvirki í takt við þróun og óskir íþróttafélaganna. 
Samningurinn festir í sessi starf eftirlitsnefndar með fjármálum íþróttafélaga sem skoðar og greinir 
fjárhag og rekstur íþróttafélaganna. Í gegnum þennan samning er formleg samþykkt um stofnun 
óháðs fagráðs sérfræðinga í Hafnarfirði sem tekur á ágreinings- og álitamálum frá íþróttafélögum í 
Hafnarfirði varðandi mál sem tengjast ofbeldi, þar á meðal kynferðislegu ofbeldi og eineltismálum.

ÍBH FYRIRMYNDARHÉRAÐ ÍSÍ 2019–2023
Íþróttabandalag Hafnarfjarðar (ÍBH) hefur unnið að því að uppfylla þau gæðaviðmið sem Íþrótta- 
og Ólympíusamband Íslands setur fyrir íþróttahéruð/íþróttabandalög. Gæðaviðmiðin eru m.a. 
fólgin í því að það séu til stefnur og verkferlar um allt starf samtakanna, auk þess sem fjármál og 
rekstur samtakanna þurfa að vera í lagi. ÍBH er sjötta íþróttahéraðið / íþróttabandalagið af tuttugu 
og fimm til þess að ávinna sér nafnbótina Fyrirmyndarhérað ÍSÍ og gildir hún í fjögur ár frá veitingu 
nafnbótarinnar á árinu 2019.

NÝTT STARFSSKÝRSLUSKILAKERFI ÍSÍ OG UMFÍ
Í apríl á liðnu ári kynnti Elías Atlason, starfmaður ÍSÍ nýtt starfsskýrsluskilakerfi ÍSÍ og UMFÍ. 
Ákvörðun var tekin um að hætta með starfskýrsluskilakerfið Felix. Nýja starfsskýrsluskilakerfið er 
í Sportabler sem mörg íþróttafélög eru farin að nota við skráningar til greiðslu á æfingagjöldum þar 
sem forráðamenn geta m.a. notað frístundastyrk sveitarfélagsins til greiðslu æfingagjalda.

FULLTRÚARÁÐSFUNDUR ÍBH
Fulltrúaráðsfundur ÍBH var haldinn í maí 
þar sem áhersla var lögð á markaðsmál í 
íþróttahreyfingunni. Hrafnkell Marinósson, 
formaður ÍBH, kynnti efni fundarins.

Y. LOKAORÐ
Þann 12. apríl 2022 fagnaði Knattspyrnufélagið Haukar 91 árs afmæli félagsins. Fagna ber hverju 
ári í langri og farsælli sögu félagsins þar sem hvert ár hefur fært okkur áfram veginn. Við fögnum 
góðum árangri í íþróttum samhliða uppbyggingu á svæði félagsins á Ásvöllum. Glæsileg félagsaðstaða, 
íþróttasalir og útisvæði, marka umgjörð um starf félagsins sem gerir það afar eftirsóknarvert að stunda 
íþróttir hjá okkur á Ásvöllum. Íþróttamiðstöðin á Ásvöllum liggur í jaðri Ástjarnar og upplandsins 
sem teygir sig að Ásfjalli og þaðan áfram í efra uppland. Okkur er annt um okkar næsta umhverfi, 
umhugað um lífríki Ástjarnar og við berum virðingu fyrir mönnum og málleysingjum sem njóta 
hér útivistar. Útivistarsvæði og ört stækkandi íbúðabyggð á Völlum, Skarðshlíð og í Hamranesi, 
auk íbúðabyggðar í Áslandi, Hvömmum og á Hvaleyrarholti, rammar inn glæsilegt íþróttasvæði 
Hauka. Á hverjum degi sækja hundruð nemenda frá grunnskólum þessara hverfa íþróttakennslu 
í Íþróttamiðstöðina og síðdegis hefjast æfingar og keppnir í hinum ýmsu íþróttagreinum sem 
stundaðar eru á Ásvöllum. 

Á liðnu ári voru miklar framkvæmdir á íþróttasvæði félagsins, gervigras á keppnisvelli var 
endurnýjað, nýr ljósabúnaður var settur upp við völlinn og unnið var að gerð nýs grasvallar. Girðingar 
voru settar upp sem afmarka æfinga og keppnisvelli og unnið er að margvíslegum umhverfisbótum 
samhliða þessum framkvæmdum. Þá fögnum við því mjög að nú er hafin bygging glæsilegs knatthúss 
af bestu gerð sem tekið verður í notkun í lok árs 2024. Með tilkomu knatthússins gjörbreytist öll 
aðstaða til knattspyrnuiðkunar, en lengi hefur verið beðið eftir betri aðstöðu.

Knattspyrnufélagið Haukar er öflugt félag með stórt hjarta sem vill stuðla að góðum félagsanda 
og drenglyndi í garð náungans. Þannig náum við bestum árangri, vinátta, ástundun, og vilji til góðra 
verka, á að vera okkar helsta markmið. 

Íþróttamiðstöðin á Ásvöllum iðar af lífi frá morgni til kvölds alla daga vikunnar. Það er 
ánægjulegt og gefandi að vera þátttakandi í öllu þessu mikla starfi. Starfsfólk okkar, stjórnarfólk og 
aðrir sjálfboðaliðar standa vaktina og taka þátt í leik og starfi. 

Mér er það ljúft og skylt að þakka hér öllu þessu góða fólki fyrir frábær störf í þágu Knattspyrnu-
félagsins Hauka. Með ykkar öfluga stuðningi náum við langt og getum haldið á lofti því merka starfi 
sem fram hefur farið undir merkjum Hauka í áratugi.

ÁFRAM HAUKAR 
— Magnús Gunnarsson, formaður

FYLGISKJÖL: 
1. Ársreikningur Aðalstjórnar Hauka 2022
2. Ársreikningur Rekstrarfélags Hauka ehf. 2022

FYLGISKJAL 1
ÁRSREIKNINGUR

AÐALSTJÓRNAR HAUKA
2022

FYLGISKJAL 2
ÁRSREIKNINGUR

REKSTRARFÉLAGS HAUKA EHF
2022

Áfram Haukar!

